[bookmark: _GoBack]Unión del Pueblo Navarro talde parlamentarioari atxikitako foru parlamentari Alberto Catalán Higueras jaunak 9-18/PES00018 idatzizko galdera aurkeztu du. Hauxe da Nafarroako Hezkuntzako kontseilariaren informazioa: 
1. galdera. 
Nafarroako Gobernua ikastetxeetan bultzatzen ari den ekintzak, zeinek helburu baitute eskola-erkidegoan bake-kulturari eta terrorismoari buruzko kontzientziazioa bultzatzea, honako nazioarteko, nazioko eta autonomia-mailako araudian oinarrituta daude:
· NBEren Ebazpena, 1999ko urriaren 6ko Batzar Nagusian onetsia, hamahirugarren bilkuraldian. Bake kulturari buruzko 53/243 Aktari dagokio.
· Terrorismoaren Biktimei Laguntzeko apirilaren 28ko 9/2010 Foru Legearen 17. artikulua.
· Terrorismoaren Biktimak Aintzatetsi eta haiei Osoko Babesa emateko irailaren 22ko 29/2011 Legearen 59. artikulua.
Nafarroako Gobernuaren ekintza horiek lotuta daude, halaber, Nazio Batuen Garapen Jasangarriaren Helburuen 2030 Agendarekin, zehazki 16. helburuarekin (“Gizarte baketsu eta inklusiboak sustatzea garapen iraunkorrerako; guztiek justiziarako sarbidea izan dezaten erraztea, eta erakunde eraginkor, arduratsu eta inklusiboak sortzea maila guztietan”), eta Nafarroari egokitutako 2030 Agenda dei genezakeen plangintzaren esparruan daude.
Barne Ministerioa prestatzen ari den unitate didaktikoei buruzko informazio gehiago edukitzearen zain gaudela, Nafarroako Gobernuko Hezkuntza Departamentuak 2014an argitaratutako unitate didaktikoa (“Bakezko bizikidetza eta terrorismoa: gaurko gai bat” izenburua du eta Batxilergoko 1. mailako Filosofiako ikasleei zuzenduta dago) ikastetxeen eskura dago, aurreko legegintzaldian zegoen modu berean.
Bestalde, Hezkuntza Departamentuak zenbait esku-hartze proposatzen ditu, sinesten baitu haur hezkuntzako, lehen hezkuntzako eta DBHko lehen mailetako ikasleekiko lana bizikidetasun egokiaren, bakearen eta tratu egokien kultura sustatzera bideratu beharra dagoela.
· Bizikidetasunerako prestakuntza programa eta Laguntza programa.
· Skolae hezkidetzako programa pilotua.
· Bakearen eta Bizikidetasunaren Zuzendaritza Nagusiak proposatutako programa ikastetxeetan zabaltzeko lankidetza. 
· Unitate didaktikoak
Bizikidetasunerako prestakuntza programa eta Laguntza programa 
Irakasleei zuzendutako prestakuntza ekintzak dira, zeinetan eskolako bizikidetasuna hobetzeko, indarkeria prebenitzeko eta gatazkak ebazten ikasteko eta tratu egokiak emateko zenbait gai lantzen baitira.
Irakasleei eskainitako ikastaroak honako gai hauei buruzkoak dira:
· Trebetasun sozialak eta komunikatzeko trebetasunak gatazkak ebazterakoan
· Mindfullness aplikazioak ikasgelan
· Emozioen kudeaketa, coachinga eta irakasleen ongizatearen gainbegiratzea
· Elkarrizketa eraginkorrak
· Disrupzioa Prebenitzeko estrategiak eta erantzuna
· Ikastetxeko bitartekaritza
· Irakasleak bizikidetasunaren eragile gisa
· Emozioak ikasgelan
· Dolu-prozesuetan lagun egitea
· Interneten erabilerari buruz heztea; ziberbizikidetasuna
· Mindfullnessa ikasgelan Ikasgelan arreta osoa lortzeko tresnak
· Laguntza: jazarpena prebenitzeko prestakuntza programa
· Ikaskuntza eta zerbitzua
· Transexualitatea eta dibertsitate sexuala
· Generoko indarkeria
· Familiaren eta ikastetxearen arteko harremana
Skolae hezkidetzako programa pilotua
Programa honek, zeina oraindik ere pilotatze fasean dagoen, bere ardatzetako batean berariaz jasotzen ditu indarkeriaren prebentzioa eta tratu egokiak. Halaber, ikasgeletan eta familietan berdintasunari buruz ikastea lagungarri gertatzen da dibertsitatea errespetatzeko, eta jarrera diskriminatzaileak desaktibatzen ditu; horrekin, tratu egokiak bultzatzen dira ikastetxeetan. 
Bakearen eta Bizikidetasunaren Zuzendaritza Nagusiak proposatutako programa zabaltzeko lankidetza
Hezkuntza Departamentuak eta Herritarrekiko eta Erakundeekiko Harremanetako Departamentuak zenbait koordinazio-bilera izan dituzte ikasturtearen hasieran. Horietan, programaren edukiak ezagutu dira eta erabaki da Hezkuntza Departamentuak zabalkundea emanen diola Bakearen eta Bizikidetasunaren Zuzendaritza Nagusiak ikastetxeetarako proposatutako prestakuntza programari. Zabalkunde hori urriaren hasieran egin zen, ikastetxeek 2017-18 ikasturterako beren prestakuntza-ildoak eta hezkuntza-ekintzak zehaztu ahal izateko moduan, eta Bakearen eta Bizikidetasunaren Zuzendaritza Nagusiak prestakuntza ekintza berriak proposatzen dituen bakoitzean egiten da. 
Unitate didaktikoak
Hezkuntza Departamentuaren web-orrian, balioetan hezteari buruzko eta balioei eta bizikidetza baketsuari buruzko atalean, hainbat baliabide eta unitate didaktiko daude irakasle guztien eskura.
2. galdera. Hezkuntza Departamentuko eta Herritarrekiko eta Erakundeekiko Harremanetako Departamentuko ordezkariek bilera ugari izan dituzte maila guztietan. Horietako azkena, zeina baita informazio-eskariaren arrazoia, urtarrilaren 24an izan zen, 12:30ean. Honako hauek egon ginen bertan: bi departamentuetako kontseilariak eta kabineteburuak; Bakearen, Bizikidetzaren eta Giza Eskubideen zuzendari nagusia; Hezkuntzako zuzendari nagusia; eta Ebaluazioaren, Kalitatearen, Prestakuntzaren, Berdintasunaren eta Bizikidetzaren Zerbitzuko zuzendaria. Topaketa hartan, besteak beste, informazio-eskariaren zioen azalpenean aipatzen den biktima hezitzaileen programari buruz lan egin genuen.
3. galdera. Hezkuntza Departamentuak ezagutzen du Herritarrekiko eta Erakundeekiko Harremanetarako kontseilariak ikastetxeetarako iragarri duen programa. Gaurkotze aldera aztertzen ari den unitate didaktikoa Nafarroako Gobernuko Hezkuntza Departamentuak 2014an Batxilergoko 1. mailako Filosofia ikasgairako argitaratutakoa da. Zain gaude DBHko 4. mailako Geografia eta Historia ikasgairako Ministerioak prestatu duen unitate didaktikoari buruzko informazio gehiago noiz edukiko.
4. galdera. Hezkuntza Departamentuaren irizpidea Nafarroako Gobernuarena da; horrenbestez, bat dator Herritarrekiko eta Erakundeekiko Harremanetako Departamentuaren irizpidearekin. 
5. galdera. Hezkuntza Departamentua 1. zenbakian aipatutako ekintzak egiten ari da.
6 eta 7. galderak. Hezkuntza Departamentuaren irizpidea Nafarroako Gobernuarena da; horrenbestez, koherentea da Herritarrekiko eta Erakundeekiko Harremanetako kontseilariak iragarritakoarekin. 
Terrorismoaren Biktimei Laguntzeko Zuzendaritza Nagusiak aurkeztutako ekimena fase pilotuan dago oraindik ere. Lehen fase hori amaitzen denean, hari buruzko ebaluazio bat eginen da. Informazio gehiago lortu nahi dugu eta ebaluazio hori ezagutu nahi dugu horri buruzko iritzi bat izateko.
Halaber, Hezkuntza Departamentuak Herritarrekiko eta Erakundeekiko Harremanetako Departamentuarekin lankidetzen jarduten du programa pilotu propio bat garatzeko. Hezkuntza Departamentuak jarraituko du ikastetxeetan bakearen kultura zabaltzen eta terrorismoak, gorrotoak eta indarkeriaren erabilerak sortzen duten kalteari buruz kontzientziatzen. 
Iruñean, 2018ko otsailaren 20an.
Hezkuntzako kontseilaria eta Gobernuko eleduna: María Solana Arana

